
	01/9-1/11642-2023

	Հարգելի պարոն Խաչատրյան
Քննության առնելով Ձեր 31.05.2023թ. N 01/16.1/5276-2023 գրությամբ ներկայացված «Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ ու լրացումներ կատարելու մասին» ՀՀ կառավարության որոշման նախագիծը (այսուհետ՝ Նախագիծ), որով առաջարկվում է 1043 ծրագրի 11004 «Մասնագետների պատրաստման ԲՈՒՀ-մասնավոր հատված համագործակցություն» միջոցառման շրջանակում 25.0 մլն դրամն ուղղել «Տեխնոլոգիական ճամբար (TECH-CAMP) 2023» ուսումնաճանաչողական ծրագիրն իրականացնելու համար, իսկ 13.0 մլն դրամը որպես դրամաշնորհ հատկացնել «Ձեռնարկությունների ինկուբատոր» հիմնադրամին՝ Հայ- Հնդկական ՏՀՏ ուսումնական կենտրոնի գործունեության ապահովման համար, հայտնում ենք հետևյալը.
1. Նախագծով առաջարկվում է 1043 ծրագրի 11004 միջոցառման ներքո 2023թ. նախատեսված կիբեռգրագիտության ուսուցողական 12 հոլովակների մշակման (30.0 մլն դրամ) փոխարեն իրականացնել «Տեխնոլոգիական ճամբար» ուսումնաճանաչողական ծրագիրը (25.0 մլն դրամ), որի մասով նշվել է, որ մրցույթը հայտարարվել է, գնառաջարկները ներկայացվել են, սահմանված ժամկետում հաղթող ընկերության հետ կկնքվի պայմանագիր: 
Այդ կապակցությամբ առաջարկում ենք ներկայացնել, թե ինչով են պայմանավորված հիշյալ բաղադրիչի չիրականացման և առաջարկվող փոփոխության պատճառները: 
Բացի այդ Նախագծի 4-րդ և 5-րդ հավելվածներով որպես չափորոշիչ նշվել է «Տեխնոլոգիական ճամբար» ուսումնաճանաչողական ծրագրի մասնակիցների քանակը»՝ 100 մասնակից ցուցանիշով։ Մինչդեռ ՀՀ բարձր տեխնոլոգիական արդյունաբերության նախարարության կայքով ներկայացված հայտարարության համաձայն՝ ծրագիրը նախատեսված է սոցիալական աջակցություն ստացող սահմանամերձ համայնքների բնակավայրերի ուսումնական հաստատությունների ավագ դպրոցների սովորողների համար և 2023թ. պիլոտային ծրագիրը կիրականացվի ՀՀ Գեղարքունիքի մարզի Կութ, Վահան, Սոթք, Նորաբակ և Ճամբարակ բնակավայրերի ավագ դպրոցների 100 աշակերտների համար։
Հաշվի առնելով վերոգրյալը, առաջարկում ենք Նախագծի 4-րդ և 5-րդ հավելվածներում ավելացնել նոր չափորոշիչ (շահառու սահմանամերձ համայնքների բնակավայրերի քանակը):  
	




Ընդունվել է մասնակի: Համաձայն ՀՀ վարչապետի  աշխատակազմի ղեկավարի № 02/08.2/4591-2023 գրության՝ «Համակարգչային բազային գիտելիքների և թվային հմտությունների ուսուցում» ծրագիրը փոխանցվել է  փոխվարչապետ Մհեր Գրիգորյանի գրասենյակին: Արդյունքում, անհրաժեշտություն է առաջացել կատարել փոփոխություններ «Մասնագետների պատրաստման ԲՈՒՀ-մասնավոր հատված համագործակցություն» ծրագրում, ինչը հանգեցրել է «կիբեռգրագիտության ուսուցողական 12 հոլովակների մշակում» արդյունքային ցուցանիշի զերոյացման:
 «Հայաստանի Հանրապետության սահմանամերձ համայնքների բնակավայրերին սոցիալական աջակցության տրամադրման նպատակով փոխհատուցման կարգը, ժամկետները, չափորոշիչները և աջակցություն ստացող սահմանամերձ համայնքների բնակավայրերի ցանկը հաստատելու և ՀՀ կառավարության 2013 թվականի մարտի 21-ի N 271-Ն որոշման մեջ փոփոխություն կատարելու մասին» ՀՀ կառավարության 2014 թվականի դեկտեմբերի 18-ի  N 1444-Ն որոշման համաձայն, ՀՀ Գեղարքունիքի մարզում սահմանամերձ բնակավայրերի թիվը ութն  է, որից երեքում չկան ուսումնական հաստատություններ կամ ավագ դպրոցներ:  Հաշվի առնելով վերոգրյալը, Նախագծի 4-րդ և 5-րդ հավելվածներում նոր չափորոշիչի ավելացումը (շահառու սահմանամերձ համայնքների բնակավայրերի քանակը) գտնում ենք ոչ նպատակահարմար: 



	2. Հայ-հնդկական ՏՀՏ ուսումնական կենտրոնի մասով ՀՀ 2023թ. պետական բյուջեի, 2024-2026թթ ՄԺԾԾ հայտերով գումարների պահանջ չեն ներկայացվել և նախորդ տարիներին հիմնականում գումարները հատկացվել են տարեկան վերաբաշխումներով, իսկ հիմնավորման համաձայն միջոցառումը բխում է ՀՀ կառավարության և Հնդկաստանի Հանրապետության կառավարության միջև 2009թ. հունիսի 26-ին կնքված «Հայ-Հնդկական տեղեկատվական և հեռահաղորդմակցման տեխնոլոգիաների ուսումնական կենտրոն հիմնելու մասին» փոխըմբռնման հուշագրով ստանձնած պարտավորություններից:
Հետևաբար առաջարկում ենք ներկայացնել միջոցառումը չիրականացնելու դեպքում հնարավոր ռիսկերը, իսկ ռիսկերի առկայության դեպքում հստակեցնել այս ուղղությամբ բյուջետային հայտերով պահանջ չներկայացնելու հանգամանքները: Միաժամանակ առաջարկում ենք ներկայացնել հատկացվող գումարի (13.0 մլն դրամ) հաշվարկ-հիմնավորումները:
	[bookmark: _GoBack]Ընդունվել է, նշված բաղադրիչը հանվել է որոշման նախագծից: Հաշվարկների և ֆինանսավորման չափերի հստակեցումից հետո կներկայացվի լրացուցիչ առաջարկություն:  

	3. Նախագծով նախատեսվում է վերանայել նաև 1043 ծրագրի 11004 միջոցառման ներքո մասնագետների պատրաստման բաղադրիչի (280.0 մլն դրամ) արդյունքային ցուցանիշները, մասնավորապես նախատեսվում է իրականացնել շուրջ 1750 մասնագետի ուսուցում՝ 2000 մասնագետի փոխարեն, ինչպես նաև նույն մասնագետներին հնարավորություն ընձեռել աշխատանք գտնել բարձր և տեղեկատվական տեխնոլոգիաների ոլորտի կազմակերպություններում (նախատեսվում է, որ 1750 մասնագետներից 80 տոկոսը աշխատանքի կտեղավորվեն): 
Մինչդեռ նախագծի հիմնավորումից ակնհայտ չէ նաև՝ այս բաղադրիչով կատարվող փոփոխությունները ինչ խնդիր են լուծում (օրինակ արդյոք ուղղված է պահանաջարկի նվազման ռիսկի կառավարմանը) և դրանից բխող հետագա ռազմավարությունը (ինչ սկզբունքով են վերապատրաստված մասնագետներն աշխատանքի ընդունվելու, վերջիններիս վարձատրության մասով լրացուցիչ ծախսեր առաջանալու են, թե ոչ և այլն):
Ելնելով վերոգրյալից՝ առաջարկում ենք ներկայացնել այս բաղադրիչի փոփոխության հիմնավորումները (ներառյալ մասնագետի պատրաստման միավորի արժեքի փոփոխության հիմնավորումները), ինչպես նաև վերոնշյալ փոփոխությունների արդյունքներով 1043 ծրագրի 11004 միջոցառման փոփոխված բյուջեն:
	Ընդունվել է ի գիտություն: Միաժամանակ տեղեկացնում ենք, որ Նախագծի հիմնավորումների վերաբերյալ, այն, թե ի՞նչ խնդիր է լուծում դրանից բխող հետագա ռազմավարությունը, ի՞նչ սկզբունքով են վերապատրաստված մասնագետներն աշխատանքի ընդունվելու, վերջիններիս վարձատրության և լրացուցիչ այլ հարցերի  մանրամասն նկարագրությունը տրված է ՀՀ կառավարության 2022 թվականի դեկտեմբերի 29-ի N 2111-Ն որոշման 13-րդ կետի համաձայն հաստատված Հայաստանի Հանրապետության բարձր տեխնոլոգիական արդյունաբերության նախարարի 2023 թվականի մարտի 2-ի ««Մասնագետների պատրաստման բարձրագույն ուսումնական հաստատություններ-մասնավոր հատված համագործակցություն» ծրագիրը հաստատելու մասին» թիվ 421-Ա հրամանում, որը սահմանված կարգով հրապարակվել է ՀՀ բարձր տեխնոլոգիական արդյունաբերության նախարարության պաշտոնական կայքում: 
Անհրաժեշտ է նշել նաև, որ համաձայն ՀՀ կառավարության  2021 թվականի նոյեմբերի 18֊ի «Հայաստանի Հանրապետության Կառավարության 2021-2026 թվականների գործունեության միջոցառումների ծրագիրը հաստատելու մասին» հաստատված թիվ 1902-Լ որոշման, «Բարձր տեխնոլոգիական արդյունաբերության նախարարության» գլխի 9.3 միջոցառման ակնկալվող արդյունքը նշված է մինչև 2000 մասնագետ, ինչը նշանակում է նաև, որ նշված թվից կարող է քիչ լինել վերապատրաստվող մասնագետների թվից: Սահմանված թվաքանակից պակաս կամ ավել լինելու հանգամանքը պայմանավորված է տրամադրված բյուջեից և տվյալ տարվա ընթացքում դասապրոցեսների շուկայական արժեքով: 


	4. Խմբագրական առումով առաջարկում ենք Նախագծի 2-րդ հավելվածի վերնագրում ավելացնել «և լրացումները» բառերը, իսկ 5-րդ հավելվածի վերնագրից հանել «փոփոխությունները և» բառերը՝ համապատասխանեցնելով հավելվածների բովանդակությանը:

	Ընդունվել է: 



